
“РАСПУСКАЮЦЦА КРЫЛЬЛІ, ХОЧАЦЦА ЖЫЦЬ…”

На вокладцы зборніка пазначана – “Першая кніга паэзіі”. Упэў-
нены, акрамя “Настурцый” будуць і іншыя кнігі Ганны Брэскай. Пра
гэтую полацкую паэтку сёньня амаль нічога не вядома. Ні даты на-
раджэньня, ні дакладных жыцьцёвых вех, ні нейкіх зьвестак пра твор-
чую спадчыну. Дасьледчык літаратурага працэсу першых дзесяцігодзь-
дзяў Савецкай Беларусі Леанід Маракоў мяркуе, што паэтка “нарадзі-
лася недзе паміж 1907-1910 гадамі ў сялянскай сям’і на Полаччыне
(па іншых зьвестках у Аршанскім раёне)”. У сваім артыкуле пра за-
бытага творцу (“Голас Радзімы” № 40-41, 1999 г.) дасьледчык піша,
што Ганна Брэская — "гэта псэўданім, пад якім з 1925 па 1931 гады ў
друку выступала паэтка, якая ў пачатку трыццатых зьнікла з літара-
турнага жыцьця”. Аднак прозьвішча Брэскі-Брэская і сёньня можна
сустрэць на Полаччыне, таму ўпэўнена сьцьвярджаць пра псэўданім
пакуль не выпадае.

Імя паэткі вы не адшукаеце ў ніводным літаратуразнаўчым да-
ведніку. Здавалася, што мы, з-за сваёй бязладнасьці, назаўжды страцілі
яшчэ адну адметную культурніцкую постаць. Ды не. Ганна Брэская
вяртаецца. Легендай. А там дзе легенда, там шмат розных чутак, вэрсій
і інтэрпрэтацый.

Відавочна адно – Ганна Брэская была здольнай паэткай. Верш
“Настурцыі” яна напісала не пазьней 1927 года (год надрукаваньня
верша ў полацкім альманаху “Росквіт”). Дзяўчыне было каля двац-
цаці, напэўна, сямнаццаць. І яшчэ адно меркаваньне падаецца слуш-
ным – Г.Брэская вучылася ў Полацкім пэдтэхнікуме. Не магла такая
адукаваная і схільная да літаратуры дзяўчына не вучыцца ў адпавед-
най навучальнай установе. Іншай гуманітарнай навучальнай ўстано-
вы ў той час у Полацку не было.

Яшчэ пра ўзрост. Паэтка зьяўлялася адным з наймалодшых сяб-
роў Полацкай філіі “Маладняка” (у гэтую літаратурную арганізацыю
яна ўступіла ў 1927 годзе), прынамсі, сярод “верхавіны”. Пятрусь
Броўка і Ян Скрыган нарадзіліся ў 1905-м годзе, Сымон Хурсік – у
1902-м. Толькі Тарас Хадкевіч саступаў узростам, нарадзіўшыся ў
1912-м годзе. Але юны селькор у 20-х не ўваходзіў у галоўную кагор-
ту полацкага пісьменьніцкага цэху, — у “Маладняк” прымалі нават
вучняў школ, якія пісалі ў насьценгазэты. Іншая справа Г.Брэская: на
яе ўжо друкавалі  вершаваныя сяброўскія шаржы, а Максім Гарэцкі ў

кнізе “Маладняк” за пяць гадоў (1923-1928)” назваў яе ў пераліку
лепшых лірыкаў літаратурнага згуртаваньня. Нягледзячы на свой уз-
рост, вершы Г.Брэскай прыкметна адрозьніваліся ад усяго іншага, што
друкавалася ў Полацку — ў альманах “Наддзьвіньне”, “Росквіт”, “Зар-
ніцы”, на бачынах “Літаратурнай старонкі” газэты “Чырвоная Полач-
чына”. Бадай толькі П.Броўка мог паспаборнічаць з дзяўчынай.

Існуе здагадка, якая нарадзілася дзякуючы вершаваным прыз-
наньням Г.Брэскай і П.Броўкі, – паміж паэтамі ў 1927 годзе ўзгарэла-
ся каханьне. Г.Брэская, не хаваючыся, прысьвячае П.Броўку верш, у
якім ёсьць такія, па-дзявочы шчырыя, радкі:

Шчасце горн,
а жыцьцё гэта кузьня –
перазвоны, напевы і лязгі.
Эх Пятрусь!
сінявокі Пятрусь, мой –
з простай песьняй,
з душой на распашку.

Не хаваецца і П.Броўка. У адным з вершаў, які быў надрукава-
ны ў “Літаратурнай старонцы” “Чырвонай Полаччыне” (16.04.1927),
ён прызнаецца:

І тут я…
першы пакахаў
зірк незнаёмае дзяўчыны
і сэрца гнецца далавах,
кіпіць ў нязнанай гарачыні.

Яе…
вось тут я пакахаў.
А пра яе
зусім ня знаю.
У кветках залатога дня
сваё ёй сэрца расхлістаю.

П.Броўка прыехаў ў Полацак ў 1925 годзе, — хлопца, былога
старшыню Маладолецкага сельсавету з Ушаччыны, накіравалі на пра-

цу ў Полацкі акруговы камітэт ЛКСМБ. З гэтага ж году пачынае дру-
кавацца Г.Брэская, — у часопісе “Беларуская работніца і сялянка” зьяў-
ляецца верш “Дзед! Ямчэй нам грай на дудцы!…” Магчыма, у двац-
цаць пятым яны й пазнаёміліся, але пра каханьне казаць яшчэ зарана,
бо дзяўчына, відавочна, была непаўнагадовая.

Праз два гады П.Броўка пачынае працаваць адказным сакрата-
ром газэты “Чырвоная Полаччына”, гэтае “стратэгічнае” мейсца яму
вызваліў Алесь Звонак, які зьехаў у Менск на вучобу ў БДУ. Менавіта
дваццаць сёмым годам пазначаны любоўныя вершы паэтаў, у друк іх
ставіў сам П.Броўка.  Пра раман Петруся і Ганны, без сумневу, ведалі
ўсе, бо ў гэтым жа годзе ў чэрвеньскім нумары “Чырвонай Полаччы-
ны” надрукаваная пародыя на П.Броўку Крушыны (Я.Скрыгана), якая
сканчваецца радкамі:

Мама, мама. У ночку смуглявую
Часта бачу цябе ува сьне.
Пакахаў я дзяўчыну чарнявую,
Дык затым пяю песьні вясьне.

У гэтым жа, дваццаць сёмым годзе, П.Броўка ўступае ў ультра-
пралетарскае літаратурнае аб’яднаньне “Беларуская літаратурна-ма-
стацкая камуна” (у палачанаў узьнік канфлікт з кіраўніцтвам “Ма-
ладняка” і яны часова ліквідавалі сваё сяброўства ў згуртаваньні),
“камуну” ўтварыў Паўлюк Шукайла, гэты няўдалы “футурыст” ска-
рацечна працаваў у Расонах сакратаром райкама КП(б)Б, друкаваўся
ў полацкіх выданьнях. Як пісаў у мэмуарах Ян Скрыган: БЛМК паў-
стала з полацкага зямляцтва “на так званай мяйсцовай футурыстыч-
най плятформе. Арганізацыя гэта заснавалася не ад духу часу і твор-
чай патрэбы, а ад зухаватасьці і пратэсту? “Ах, вы нас у “Маладняку”
не прызнаяце? Ну дык мы зробім сваё згуртаваньне”. А ў згуртаваньні
тым шмат хто нават яшчэ не спрабаваў пісаць”. Праз год П.Броўка,
усьлед за сваімі сябрамі-“камунарамі” – Скрыганам, Шукайлам, Ша-
лаём, зьяжджае вучыцца ў Менск, дзе “полацкая групоўка” выдае, з
дазволу старшыні Саўнаркама М.Галадзеда, часопіс “Росквіт” (над
назвай думалі ня доўга – “пазычылі” у полацкага маладнякоўскага
альманаху). На  бачынах часопіса “камунары” пачынаюць граміць
паэтаў “пяшчотных струн, ледзяных гітар, пярыннага блажэнства і
літаратурнай пустазвоніцы”. Вось як, напрыклад, былы полацкі ма-

ладняковец Макар Шалай, працытаваўшы радкі Г.Брэскай, пісаў у
“Роскіце” (№2,1928) пра полацкую паэтку: “Пададзены ўрывак з вер-
шу “Настурцыі” зьяўляецца характэрным для ўсіх твораў Брэскае,
зьмешчаных у “Росквіце” (маецца на ўвазе полацкі “Росквіт”. – А.А.)
Істоту іх тэматыкі ня можна нічым ляпей перадаць, як маленькім эп-
іграфам аднаго з расейскіх рамансаў: “Отцвели и поблекли розы, и
мне нечего больше желать”, ці “Догорай, догорай, моя лучинушка,
догорю с тобой и я”. Хочацца даць Брэскай маленькую параду: не
станавецеся на калені перад Есеніным (менавіта з пераднаціскным
“е” надрукавана імя паэта ў часопісе. – А.А.), — асабліва зараз,
калі ваш талент яшчэ толькі пачынае фармавацца.” Зь дзяўчынай, як
бачым, абыйшліся больш менш далікатна. Іншым – П.Трусу, В.Мара-
кову, Яз.Пушчу – даставалася “на поўную шпулю”. Вызначаліся “ка-
мунары” і іншымі скандаламі. Узгадвае Ян Скрыган: “Памятаючы
прыклад футурызму, што трэба нечым вылучацца, мы хадзілі бадай
што ўсе з кіямі і ў капелюшах, што на той час было навіною. Трымалі
сябе ваяўніча і задзёрыста. На літаратурных вечарах і дыспутах чы-
талі крыклівыя вершы, траха не хапаліся загрудкі ў спрэчках”.

Гэта былі, відавочна, самыя цікавыя гады жыцьця П.Броўкі, але
пра іх не напісана ў энцыкляпэдыях. Свае юначыя “прыгоды” П.Броўка
пазьней не любіў згадваць, а былых сяброў-“камунараў” (усіх іх, няг-
ледзячы на пралетарскую загартоўку, рэпрэсавалі ў 30-х гадох) на
пэрыяд “яжоўска-берыяўскіх” чыстак выкінуў са сваёй памяці. Ву-
шацскі хлопец пасьпеў “уладкаваць” уласны лёс, захаваўся ад ГПУ і
вельмі хутка зрабіў галавакружную кар’еру – ужо ў 1940 годзе яго
прызначылі рэдактарам часопіса “Полымя”. Напрыканцы дваццатых
гадоў шляхі Г.Брэскай і П.Броўкі крута разыйшліся. Полацкая паэтка
рашуча не пайшла на кампраміс з сваім сумленьнем. У 1930 годзе
Г.Брэская не друкуе ні радка. (Існуе меркаваньне, што ў гэты час яна
нарадзіла дзіця.) Два апошнія яе вершы зьявіліся ў 1931 годзе ў часо-
пісе “Беларуская работніца і сялянка”. Верш “Хочацца жыць” мне па-
даецца разьвітальным зь літаратурай.

Распускаюцца крыльлі
         хочацца жыць…
Песьняй славіць
       вясну маладую.

Вольна жыць і славіць вясну дзяўчыне не далі. Яна сама выбра-
ла маўчаньне. Больш яе вершы ў друку не зьяўляліся. Ці пісала Г.Брэс-
кая ў стол? Наўрад ці. Нашто ўласнаручна ствараць на сябе кампра-
мат.

А як жа каханьне? У вершы “Хочацца жыць” ёсьць такія радкі:

…Я адна…
         Муж ў піўной,
         муж з другой.
У калысцы галодны дзіцёнак.
        А на сэрцы –
        тупы боль…

Слова “боль” у беларускай мове мужчынскага роду. Беларускі
боль заўжды моцны і пакутлівы. Хто гэты муж, які цяпер з другой?
Хто бацька дзіцёнка, які плача галодны ў калысцы? Гэта нам пакуль
невядома.

А як жа склалася сямейнае жыцьцё П.Броўкі? Узгадвае Сяргей
Грахоўскі: “Разам з намі (на літфаку Вышэйшага пэдагагічнага
інстытута імя Горкага. – А.А.) вучылася тоненькая, далікатная і
кволая, вельмі інтэлігентная Лёля Рыдзеўская. Мы, мужыкаватыя дзеці
вёскі, не адважваліся падступіцца да яе. Займаліся мы ў другую зьме-
ну, заняткі канчаліся гадзін у дзевяць вечара. Выходжу неяк у пера-
пынку ў калідор, бачу – за пілястраю стаіць Броўка. І ён мяне адразу
пазнаў. “Слухай, папрасі, каб выйшла Лёля Рыдзеўская. Толькі ціха,
ціха”. Паклікаў. Увесь вялікі перапынак яны прастаялі ў куточку. По-
тым ня раз даводзлася выводзіць сваю аднакурсьніцу да Петруся
Ўсьцінавіча. Ні кватэры тады ў яго не было, ні службы, ні пэўнага
матэрыяльнага дастатку. І, напэўна, інтэлігентныя бацькі Алены
Міхайлаўны без энтузіязма і асаблівай ухвалы ўспрынялі заляцаньні
да адзінай дачкі маладога паэта. І ўсё ж каханьне перамагло. Неўза-
баве мы з Міколам Хведаровічам наведалі маладую сям’ю Броўкаў у
маленькім пакойчыку на Шпітальнай вуліцы.” Адбываліся гэтыя падзеі
ў 1932 годзе. З Аленай Міхайлаўнай П.Броўка пражыў усё жыцьцё.
Аднак усё жыцьцё ў вершах ён згадвай нейкую дзяўчыну з юнацтва.
Менавіта яна натхніла паэта на лепшыя яго вершы – “Пахне чабор…”
і “Александрына”.

Час той схаваўся за дальняй гарою,
Здасца хвілінай – яна прада мною…
Выйду. Гукаю. Маўклівы прастор.
Пахне чабор…

Што сталася з паэткай далей? Леанід Маракоў у сваім артыкуле
выказвае меркаваньне, што ў пасляваенны час Г.Брэская робіцца “мо-
вазнаўцам, у друку выступала толькі з навуковымі артыкуламі і пад
сваім сапраўдным прозьвішчам.” Досыць спрэчная вэрсія. У гэтым
выпадку з ёй абавязкова б кантактавалі былыя полацкія “маладнякоў-
цы”, якія ў пяцідзесятых гадох вярнуліся з ГУЛАГу – Ян Скрыган і
Алесь Звонак. А добразычлівы Скрыган напісаў бы пра паэтку ў сваіх
мэмуарах. Увогуле дзіўна – чаму ён яе ня згадвае ў аўтабіяграфічнай
аповесьці “Кругі”? У 1927 годзе складаў на дзяўчыну вершаваныя
пародыі, а ў пасьляхрушчоўскія часы нават імя ня прамаўляе. Можа,
каб не кампраметаваць П.Броўку? Скрыган шмат быў абавязаны сяб-
руку па “літкамуне” – менавіта П.Броўка надрукаваў у “Чырвонай По-
лаччыне” першае апавяданьне Скрыгана “Таіса”, менавіта П.Броўка
ўзяў Івана Аляксеевіча на працу ў рэдакцыю Беларускай Савецкай
Энцыкляпэдыі, якую з 1967 году з дня заснаваньня ўзначаліў. Таму
нічога кампрамэнтуючага П.Броўку, на яго асабістае разуменьне (у
тым ліку і пра “літкамунаўскія” часы і нават постаць сябра мала-
досьці Шукайлы), у энцыкляпэдыі патрапіць не магло. На самой справе,
такім “галоўлітаўскім” чынам, П.Броўка да трухі “высушыў” сваю
творчую біяграфію і ўласнаручна пазбавіў сябе гістарычнага кантэк-
сту. Нават Скрыган прызнаўся, што пра П.Броўку цяжка пісаць, бо
“ён быў занадта звычайны”, разьдзел пра сябра з патэтычнай назвай
“Самая доўгая дружба” ў аповесьці “Кругі” займае ўсяго дзьве ста-
ронкі. І гэта пры тым, што ён ведаў Петруся і сябраваў зь ім з 1926
году. На самой справе П.Броўка ў маладосьці быў незвычайны веся-
лун і балагур. Вось як узгадвае першую сустрэчу зь ім С.Грахоўскі:
“Памятаю, як Пятрусь і Янка (Броўка і Бобрык, якія заехалі ў 1930
годзе да бацькоў Янкі ў Глуск. – А.А.) даставалі з партфэля нейкія
сьмешныя паштоўкі, пісалі на іх пацешныя пасланьні Кляшторнаму,
Туміловічу і яшчэ некаму, а самі аж заходзіліся ад рогату.”

І толькі Алесь Звонак мімаходзь згадаў полацкую паэтку ў сваіх
успамінах пра В.Маракова, які нядоўгі час таксама працаваў у “Чыр-
вонай Полаччыне”: “неўзабаве зьявіліся на літаратурным полацкім

гарызонце імёны ўшацкага селькора нашай газэты Петруся Броўкі,
Тараса Хадкевіча, Ганны Брэскай, Эдуарда Самуйлёнка, Сьцяпана
Сямашкі.”

 Паэзія Ганны Брэскай не была пазбаўлена агульных маладня-
коўскіх хібаў – “бурапеннасьці” і ідэалягічнасьці. Гэта была даніна
часу, сацыяльнае запатрабаваньне. Аднак вірус “гвалтоўнага абнаў-
леньня” ў лепшых вершах паэткі амаль адсутнічае. Як прыгожа, па-
багдановіцку, валодала яна пэйзажнай лірыкай (“Над вазёрамі”)! Па-
этка не жадала “стрымліваць імпэт жыцьця”, яна ўзіралася ня толькі
ў будучыню, але імкнулася “праз сівыя сталецьці ў мінуўшчыны даль
паглядзець”. Самые лепшыя ўласныя вершы Ганьне Брэскай удалося
надрукаваць у Полацку – сярод іх, як своеасаблівы маніхвэст, “На-
стурцыі”. Настурцыі, або настуркі – дэкаратыўная расьліна з буйнымі
пахучымі аранжавымі кветкамі. Зрэзаныя, яны не стаяць у букетах –
хутка вянуць. “Калі жыць і ня бачыць прыгожага, лепш прыгожа й
раптоўна згарэць”.

                                                              Алесь Аркуш.

* * *
Дзед! Ямчэй нам грай на дудцы!
Сабірайцеся сябры,
Засьпявайце песьні дружна,
Бо ўвесь край наш у агні!

Нашы нівы чырванеюць,
Вёскі полымем гараць,
Іх агнём рэвалюцыйным
Агарнула наша раць.

Сонца чырвані нам сьвеціць,
Кветкі волі шлюць прывет.
Брацьця! Песьню засьпявайце!
Грай ямчэй на дудцы дзед!

ФРАНЦІШКУ СКАРЫНЕ

Сёньня сонца нам радасьцю сьвеціць,
Заліло ясным золатам дзень.
Я хачу праз сівыя сталецьці
У мінуўшчыны даль паглядзець.

Зелянеюць на гонях пасевы,
Сочнай руньню ўзыйшоў маладняк.
— А ў вякох непраглядная цемень,
Засьцілала жыцьцёвы шлях.

Ой, вы родныя сьпелыя нівы!
Хто вам цьвёрдую глебу узьняў?
…Мне прыпомніўся вобраз Скарыны
З поўнай жменяй жамчужын-зярнят.

Запаліў ты праменьнем іскрыстым
Крыўдай вечнай засмучаны край.
Па грунтовай зямлі камяністай
Сьвежай ранай прайшла баразна…
.  .  .  .  .  .  .  .  .  .  .  .  .  .  .  .  .  .  .  .
Нахілілася долу калосьсе,
Ціхім шэптам вітаньне нам шле,
Рассыпаецца чырваньню сонца,
Усьміхаецца радасны дзень.

Полацак, 1925 г.

З КАЎКАСКІХ ПАПЕВАЎ

Белай шапкай калышацца хмель
Паміж гор, дзе бягуць раднікі.
Мае думкі аб новай вясьне,
Ў маіх песьнях ізноў васількі.

На хвіліну агорне журба,
Ня журба, а жыцьцёвы надлом,
Што люблю сакаліны размах,
Што жадаю зімой васількоў.

Я жаданьням дарыла прастор,
Хай умруць на марскіх берагах.
Дзікім сьмехам рагоча прыбой,
Ў сініх хвалях радзілася рань.

Ў сініх хвалях радзілася рань, —
Сонца косы палошча ў вадзе…
Дык чаго, дык аб чым сумаваць?
Не сягоньня, дык заўтра мой дзень.

Не сягоньня, дык заўтра ў душы
Празьвініць рой разбуджаных слоў…
Не хачу ні аб чым варажыць,
Ні жалець, што ў гадах адцьвіло…

Паміж гор, дзе бягуць раднікі
Белай шапкай калышацца хмель.
Ў маіх думках цьвітуць васількі,
Мае песьні аб сьветлай вясьне.

Каўказ, Чорнамор’е, 1926 г.

* * *
Зялёны сьвет
                  дарыла сонца бору.
Зялёны сьвет…
                 А лісьцям гоман слоў.
Сказала я –
                што ў сэрцы накіп гора,
што рвецца дум разблытаных вязьмо.
Сказала так…
                а песьня звонам сталі,
пяшчотных струн кранула перабор.
І дзесьці сум згубіўся і растаяў,
як тае лёд пад промянем вясной.

Полацак, 1927 г.

НАД ВАЗЁРАМІ

Чуць хістаюцца сінія асокі,
Над вазёрамі дымная муць.
Паглядзі, як у небе высокім
Зоры золатам кросны снуюць.

А у далях сівыя асіны
Нячуваным акордам зьвіняць,
Б’юцца вёслы ў вадзе цёмна-сіняй,
Месяц бераг ласкава абняў.

Туманы шэры змрок разаслалі…
Змоўкла ўсё, нават вецер сьціх…
Ціха к берагу човен прычаліў,
Золак раніцы ўсход асьвяціў…

* * *
               Прысьвячаю Пятрусю Броўку.
Шчасьце горн,
А жыцьцё гэта кузьня –
Перазвоны, напевы і лязгі.
Эх Пятрусь!
сінявокі Пятрусь, мой –
з простай песьняй,
з душой на распашку.

Так бывае,
што слова ня знойдзеш,
калі шмат
чаго хочаш сказаць,
не накінеш на сэрца паводзьдзі,
калі б’ецца з жыцьцём неўпапад.

І калі часам –
пуста і нудна,
я маўчу пакуль згоіцца боль.
Не сасватаем буйную удаль,
з чарнакрылай і лёгкай журбой.

А па твойму –
ўсё проста і ясна:
шчасьце горн,
а жыцьцё гэта кузьня;
Перазвоны, напевы і лязгі,
Эх Пятрусь!
сінявокі Пятрусь мой!

г.Полацак.

* * *
Не – восень на мяне ня веяла журбой
І не хацелася стрымаць імпэт жыцьця…
Я помню сэрца часты перабой
І шолах ласкавы прыбрэжнага трысьця…
Не – восень на мяне ня веяла журбой…

Гарэў на захадзе пунсовы небасхіл
І адляталі ў край далёкі журавы…
Няясным водгаласкам ціхае тугі
Вячэрні змрок мне радасьць апавіў…
А ў край далёкі плылі журавы…

Так і гады… Ідуць, плывуць гады.
У маладосьці з імі лёгка заблудзіць.
П’яней за опіум дурніць каханьня дым,
Так люба захапляцца маладым,
І ў чадзе багнавым так лёгка заблудзіць…

Гады ня ждуць, мяняюцца гады,
Зноў ўецца нада мной жывых імкненьняў рой…
Ружовыя шляхі вясёлкамі ляглі
І неба край ярчэй, чым веснавыя дні…
Не – восень на мяне ня веяла журбой.

Полацак, 1926 г.

НАСТУРЦЫІ

I.
У лахмоцьцях лістоў вецер туліцца,
Плача вуліца гулам калёс.
А на вогнішчы сочных настурцый
Паразьлёгся брадзяга мароз.

І ня шкода. Няхай угіваецца
Недацьвёўшай апошняй красой.
Лепш загінуць пунсоваю раніцай,
Чым па кроплі губляць жыцьцё.

Я ня знаю чаго плача вуліца,
Што так вецер мінорам зьвініць.

…Было лета. Цьвілі настурцыі,
Ды завялі ў імглістую стынь.

І мароз галаву сівалосую
На гарачых пялёстках пагрэў.

Калі жыць і ня бачыць прыгожага,
Лепш прыгожа й раптоўна згарэць.

II.
А сягоньня ізноў
Чэрвень чары разьліў
І настурцый кусты загарэліся.
Мне здавалася сном
Гэта дзіўная быль,
Новым дням захацелася верыць мне.

На пялёсткі ў крыві
Чэрвень чары разьліў
Каб ізноў запылаць, зарумяніцца.
Каб даць поўную цьвець
І прыгожа згарэць
У вабнімках пунсовае раніцы.

ЧЫРВОНЫ МАК

Чырвоны мак
абвеенай галоўкай
ківае мне, як стары добры сябра…

Тых дзён няма, —
пранесьліся далёка,
іх не вярнуць
і ў песьнях не абняць.

Я помню дні у сонечных запалах,
я помню дні у віхрах барацьбы…
і хоць цяпер пялёсткі пазрывала,
а не астыў юнацтва пыл.

Стаю адзін, а захад пунсавее
і вецер трэпле ў кудрах сівізну,
я знаю, што зімовыя завеі
прарочаць нам сусьветную вясну.

Тых дзён няма…
Здаецца так далёка
і маладосьць ня вернецца ізноў…
Чырвоны мак
ківае мне галоўкай
і сыпле зерне ў прэлы чарназём.

ЛІПНЁВАЕ

Шэпчуцца кудлатыя
вербы ля мяжы.
Мы сягоньня сваталі
сонечную шыр…
       Зьвісла
                  сіняй
                           сеткаю
павуціны ніць…
Ой, збыліся сьветлыя
майго лета сны.

Песьня ветлай ластаўкай
просіцца з грудзей.
Заквітнела радасьць зноў
у ліпнёвы дзень.

Шэпчуцца кудлатыя
вербы ля мяжы…
Мы табе сасваталі
Сонечную шыр…

ПРЫМІТЫЎ

На палянцы,
На зялёнай
Усю ноч
Зьвініць гармонік.
Ой, пайду я, маладая,
Ой, пайду я пагуляю…
Там рассыплю
Сьмехі-жарты,
Шчасьце любаму
Аддам там.
        Над зялёнай
        Над палянай
        Заблудзіўся
         Месяц п’яны,
         І туман сінявалося
         Распусьціў
         Густыя косы,
         Косы лёгкія, як дым.
А гармонік
         Грае, грае,
А гармонік
Заклікае
На зялёную паляну…
Там
Чакае
Мяне Янка –
Камсамолец
          Малады.

г.Полацак.

ВЯСНА

Вясна так блізка…
        растане лёд,
адзенуцца палі…
        І на палёх
Прамчыцца конь жалезны
       — раскатам грому
Трактар прагрыміць.
         На тых палёх, дзе вузкія палоскі
дзяліла ўчора
          старая мяжа,
пад песьні звон
          і пад машыны лёскат
мы будзем жаць
           наш новы ураджай.
.  .  .  .  .  .  .  .  .  .  .  .  .  .  .  .  .  .  .  .  .
Прышла вясна,
            прышла так рана…
Разьбіла йльды,
саткала сець камун.
            І на душы
вясновым сонцам радасьць –
          Што мы жывем
ў вялікую вясну.

ХОЧАЦЦА ЖЫЦЬ

Распускаюць крыльлі
       хочацца жыць…
Песьняй славіць
       Вясну маладую.
Што было,
        што прайшло, —
ты аб тым не кажы,
         адшумеўшым
душы не хвалюй…
Промню чорныя ночы бяссоньня:
        стынь, імгла…
…Я адна…
        Муж ў піўной,
        муж з другой.
У калысцы галодны дзіцёнак.
        А на сэрцы –
        тупы боль…
.  .  .  .  .  .  .  .  .  .  .  .  .  .  .  .  .  .  .
А сягоньня
        чуць дзень спазараньня
разбудзіў нас
         фабрычны гудок.
Я стаю ля станка
         ўсё мацнее рука.
Шэпчуць пасы машын:
         ты жыві,
ты пішы,
          ты пішы,
Ты жыві!
          Паўтараюць рамні:
Ты працуй!
          Ты –
любі!

   Распускаюцца крыльлі
наўперадзе шар…
          Жыць!
І славіць вясну маладую…
Мы
        ідзем,
мы расьцем,
         мы –
будуем!

Надзея Салодкая

ГАНЬНЕ БРЭСКАЙ

Я ня ведаю, скуль я прыйшла –
Ад зьмярцьвеньня адтала душа.

Ўсё шукаю, не знаходжу ніяк,
Ці пачатак адсюль, ці працяг

Залатога асіплага дня,
Голас твой ліставей не адняў…

З учарашняга, а слова – гарыць,
Вылятае з прамінулай пары.

Можа, мне ты гукнула праз скон,
Можа, твой з маіх вуснаў зрываецца стогн…

Гэта мой мак між настурцый цьвіце,
Мая восень іх пялёсткі мяце…

Сярод шчырых, бязгучных размоў
Падхапіла-закруціла вязьмо,

Павяртала нас прышласьцю дзён.
Ці ня воран вочы ясныя зьдзёўб…

Так і буду над радком варажыць –
Як з цямноцьця нам да раньня дажыць…

16. 01. 2000, Полацак.

Крушына

ГАННА БРЭСКАЯ
(Сяброўскі шарж)

У маіх думках калышацца хмель,
Васількамі шумяць ручайкі.
Не сягоньня, дык заўтра мой дзень
Будзе мілы, пяшчотны такі.

Шмат было. Нават шмат адцьвіло.
Ды чаго, ды аб чым сумаваць…
Празьвініць рой разбуджаных слоў,
Буду ласкі яшчэ сустракаць.

Я сьпяваю аб сьветлай вясьне
Паміж гор, дзе цякуць раднікі.
У маіх думках калышацца хмель
У маіх песьнях – ізноў васількі.

1927 г.

25    26



    27  28

Ірына Дарафейчук

* * *
              Ганьне Брэскай

I.
“ А сягоньня ізноў…
На пялёсткі ў крыві
Чэрвень чары разьліў…”
Запаліце ж хоць сьвечку.
Кім была ты?
Настурцыяй дзіўнай
Адцьвіў
Таямніцы сумніў,
Адлятаючы ў вечнасьць.

II.
На пялёстках настурцый,
На вербах кудлатых,
На лахмоцьцях лістоў,
На адкрытай душы
Паразьлёгся мароз
І закоўвае ў латы
Радасьць верыць,
Любіць, спадзявацца…
І жыць.

III.
Гэта праўда,
што рукапісы
не гараць?
Што ж палае так ярка?
Настурцыі?
Сьвечкі?
…Спадзявацца,
што можна
нябёсы абняць,
што з табой
маладосьць і каханьне –
навечна.
Што палі
не ад болю,
ад волі зьвіняць,
што жыцьцё будзе сьветлым,
празрыстым,
і поўным…
Гэта праўда,
што рукапісы
не гараць.
Толькі сэрца згарае
прыгожа й раптоўна.

3. 02. .2000, Полацак.

Тацяна Хмара

Ганьне Брэскай

1.
            …Было лета. Цьвілі настурцыі…
На фотаздымку не убачыць сноў,
Якія  ліпень гушкаў сярод траў…
Я перачытваю ўсё зноў і зноў
Радкі, што час з надзеяй захаваў.

Радкі, што песьняй рваліся з грудзей
І птушкай адляталі ў неба просінь.
Убачыць бы, адчуць у гэту восень
Хоць на імгненьне твой ліпнёвы дзень.

Ці твой настурцый чэрвень агнявы.
(Мо ў чэрвень і душа твая сплыла?
Ці ў студзень, што падаўся нежывым
І застудзіў узмах імклівага крыла?)

2.
               Лепш загінуць пунсоваю раніцай…
Пунсовы ранак – гэта прага жыць?
Ці сымбаль адыходзячага лета?
Якія сьніла сны і да мяжы
Якой ты падышла у ціхі ветах

Жыцьця свайго?
                        А восень ўсё імжыць:
Ёй сэнс жыцьця спасьцігнуць не ўдаецца.
…Прыдзьвінскіх цэркваў вечныя крыжы
Глядзяць удалеч. Ліст халодны ўецца…

3.
             Не – восень на мяне ня веяла журбой
              І не хацелася стрымаць імпэт жыцьця…
А мне здаецца: шэрасьць – гэта шлях
Маіх трывогаў, мараў, спадзяваньняў…
А ты кахала й узьлятала так!
Гарэла найсапраўднейшым каханьнем!

Увосень…
             Не стрымаць імпэт жыцьця?
І сэрца – бы пунсовы небасхіл
Пульсуе. Мне ж надзею апавіла
Туга і восень… І ласкавы шолах
Прыбрэжнага адвечнага трысьця…

01. 2000, Полацак.

1926 г.

